
Maria Bass, 1897–1948
■ (cp) Cun sia pictura simpla ed in-
tima n’ha Maria Bass betg cha-
schunà gronda sensaziun durant sia
vita. Ses art n’ha betg leventà discus-
siuns durablas ed ella n’è er betg stada
represchentada en exposiziuns decisivas
dals onns ventg e trenta. Maria Bass ha
lavurà quietamain e modestamain e
strusch ina giada è ella stada en il center
d’ina cuntraversa artistica actuala, nua
ch’ins s’interessava plitost per auters ar-
tists. Er suenter sia mort è l’artista gri-
schuna mai vegnida festivada sco
gronda «scoperta» e sia ovra n’è mai
vegnida appreziada, er sch’ella avess vai-
ramain merità in’undrientscha. Ils mo-
tivs per ina  tala respectaziun e recep-
ziun modesta, restrenschida per la
gronda part sin contexts locals, èn da
tschertgar en la biografia che n’ha betg
permess in’ambiziun da far carriera e
che ha impedì quai pliras giadas tras
circumstanzas exteriuras. Quai ha da
far d’ina vart cun la rolla da la dunna
anc adina difficila da lez temp. Da l’au-
tra vart è la natira per propi da la pic-
tura nunspectaculara ma originala da
Maria Bass strusch ina giada vairamain
vegnida chapida e la muntada da quella
n’è betg vegnida realisada. Cun l’expo-
siziun en il Museum d’art Grischun a
Cuira vegnan la vita e la lavur da
l’impurtanta artista svizra elavuradas
per l’emprima giada a moda minuziusa
e las ovras exponidas en ina preschenta-
ziun cumpletta.

Ils maletgs cun las cuntradas dal
conturn da Tumain e Schlarigna, ils
purtrets, las natiras mortas u ils maletgs
da fanestras sa distinguan tras ina
gronda quietezza e tras conturas claras.
Els èn cumplainamain l’expressiun da

la stenta da l’artista per la «concentra-
ziun» da quai ch’ella ha observà. Cun
lur concentraziun atmosferica, cun la
glisch independenta dal temp e da la
direcziun u cun l’evocaziun da spazis ir-
reals appartegnan las ovras a la vi-
schinanza da la pictura da la nova
objectivitad. 

Cunquai che l’artista n’ha betg
tschertgà e reflectà conscientamain

questa parentella, è sia pictura da cha-
pir sco ina prova individuala da tschif-
far il mund en in mund «clar e co-
erent».

In’ovra da Maria Bass. MAD

Ponziano Togni – la stampa grafica

■ GRISCHUN

Pcd metta en discussiun indemnisaziun
dalla garanzia dil stadi

reclama

(mdo) En vesta dil grond engaschi per
l’adattaziun dallas structuras e dalla
politica da fatschenta sustegn la pcd
dil Grischun la via encaminada dil pli
grond institut bancar dil Grischun, la
Banca cantunala grischuna. Ei se-
tracta dalla procedura da consulta-
ziun tier il sboz da lescha davart la
Banca cantunala grischuna. La cumis-
siun dalla procedura da consultaziun
dalla pcd dil Grischun – sut il presidi da
Tino Zanetti (Landquart) – mira positi-
vamein viers il sboz da lescha davart la
Banca cantunala grischuna. Il sboz ei
denter auter il resultat dall’iniziativa
parlamentara dil deputau dalla pcd Josef
Brunner (Domat). L’iniziativa ei succe-
dida en in temps da grondas turbulenzas
en connex cun ils fatgs da credit.

La cumissiun dalla procedura da
consultaziun constatescha – quei sin
fundament dallas respectablas reservas

ed amortisaziuns – che la Banca cantu-
nala grischuna ei in institut cun saunas
finanzas e solid. Entras il rinforzament
dallas sedias regiunalas contribueschi la
banca era ad in svilup equilibrau dalla
economia grischuna, scriva la pcd en in
communicau. Sco la cumissiun dalla
procedura da consultaziun constatescha
vinavon fetschi l’iniziativa neginas mi-
dadas revoluziunaras. Ella encamineschi
denton la via pragmatica dalla politica
«dils pass pigns» e sustegn la banca sco
institut da daners independent, habels
da purtar la prestaziun e ferms. La pcd
suttastreha la necessitad dallas adatta-
ziuns da structura che duein s’orientar
suenter la fiera.

Ei garanzia en quella fuorma
aunc giustificada?

Puncts centrals dil sboz da lescha ein la
fuorma da dretg digl avegnir sco era la

garanzia da stadi. La pcd dil Grischun ei
perschuadida che era la fuorma da dretg
vertenta possibilitescha ad ina banca in-
dependenta ina politica da fatschenta
che s’orientescha suenter la fiera. Cheu
stoppi ins denton considerar ch’il capi-
tal privat sappi buca separticipar alla
banca, communichescha la pcd vina-
von.

La creaziun dad in post da revisiun
extern sco era in regulativ clar dallas
cumpetenzas dils differents organs ein
per la cumissiun dalla procedura da con-
sultaziun indispensabels ed anflan su-
steniment cumplein. Impurtont per la
pcd para era il manteniment digl inspec-
torat intern. Tenor la pcd duein era il
cussegl dalla banca ed il president vegnir
eligi egl avegnir dil Cussegl grond. La
Regenza sco organ d’elecziun porti – te-
nor la pcd – negins avantatgs pli da
num.

■ (cp) L’artist da Mesauc Ponziano
Togni (1906–1971) è vegnì preschentà
cumplessivamain en il Museum d’art
Grischun a Cuira exactamain avant
20 onns. Da lez temp han surtut ses
maletgs chattà l’interess; uss pre-
schenta il Museum d’art Grischun ina
pitschna exposiziun ch’è deditgada
exclusivamain a las ovras graficas stam-
padas. Il museum ha acquistà tuttas la-
vurs en furma da novs stampats, lavurs
graficas fin uss quasi nunenconuschen-
tas, ed el preschenta da las radund
tschient gravuras ed aquatintas ina se-
lecziun da quaranta fegls.

Per la stampa grafica ha Togni

tschernì ils medems motivs sco per sias
ovras picturadas: cuntrada, architec-
tura, purtret ed er l’atelier. Ils stampats
n’èn dentant betg copias dals maletgs,
mabain senza excepziun ovras artisticas
originalas ch’i sa tracta da scuvrir per
l’emprima giada.

En sias gravuras, che surprendan tras
lur multifariadad tecnica e tradeschan
il plaschair d’experimentar, è Togni sa
sentì pli liber che da picturar tavlas u
picturas muralas da grond format.
Quai sa manifesta en las cuntradas
idealisadas, gea schizunt surrealas sco er
en las scenas burlescas dal mintgadi da
fitg pitschen format. Versaquants fegls

sa distinguan tras in stritg viv, auters
tras in effect da cuntrast vaira dramatic;
blers fegls dattan perditga d’ina occu-
paziun intensiva cun questa tecnica. Sa
basond sin ils gronds maisters da la
stampa grafica sco Rembrandt ed
avend grondas resalvas vers l’art con-
temporan ha Ponziano Togni sviluppà
in agen stil da gravura na suttamess a la
moda.

